
Markandeyakritam 1 Vishnu Stotram

మార్కణ్డేయకృతం  ౧ విష్ణుస్తోత్రమ్ 

మార్కణ్డేయ  ఉవాచ ।
సహస్రశిరసం  దేవం నారాయణమనామయమ్ ।
వాసుదేవమనాధారం ప్రణతోఽస్మి  జనార్దనమ్  ॥ ౩౬॥
అమేఽయమజరం నిత్యం సదానన్దైకవిగ్రహమ్   ।
అప్రతర్క్యమనిర్ద్దేశ్యం   ప్రణతోఽస్మి  జనార్దనమ్  ॥ ౩౭॥
అక్షరం పరమం నిత్యం విశ్వాక్షం విశ్వసమ్భవమ్ ।
సర్వతత్త్వమయం శాన్తం ప్రణతోఽస్మి  జనార్దనమ్  ॥ ౩౮॥
పురాణం పురుషం సిద్ధం  సర్వజ్ఞానైకభాజనమ్   ।
పరాత్పరతరం రూపం ప్రణతోఽస్మి  జనార్దనమ్  ॥ ౩౯॥
పరం జ్యోతిః పరం ధామ పవిత్రం  పరమం పదమ్ ।
సర్వైకరూపం  పరమం ప్రణతోఽస్మి  జనార్దనమ్  ॥ ౪౦॥
తం సదానన్దచిన్మాత్రం   పరాణాం పరమం పదమ్ ।
సర్వం సనాతనం శ్రేష్ఠం   ప్రణతోఽస్మి  జనార్దనమ్  ॥ ౪౧॥
సగుణం నిర్గుణం  శాన్తం మాయాఽతీతం సుమాయినమ్ ।
అరూపం బహురూపం తం ప్రణతోఽస్మి  జనార్దనమ్  ॥ ౪౨॥
యత్ర తద్భగవాన్ విశ్వం సృజత్యవతి హన్తి చ ।
తమాదిదేవమీశానం ప్రణతోఽస్మి  జనార్దనమ్  ॥ ౪౩॥
పరేశ పరమానన్ద శరణాగతవత్సల ।
త్రాహి  మాం కరుణాసిన్ధో మనోఽతీత నమోఽస్తు తే ॥ ౪౪॥
ఇతి నారదపురాణే పూర్వభాగే పఞ్చమాధ్యాయాన్తర్గతం

మార్కణ్డేయకృతం  విష్ణుస్తోత్రం   సమాప్తమ్ ।
బృహన్నారదీయపురాణ ।పూర్వభాగ । అధ్యాయ ౫/౩౬-౪౪॥

